Alfred’s preface to Cura Pastoralis

ælfred kyning hateÞ, gretan WærferÞ, biscep his wordum luflice and freondlice and Þe cyÞan hate Þæt me com swiÞe oft on gemynd, hwelce wiotan iu wæron giond Angelcynn, ægÞer ge godcundra hada ge woruldcundra, and hu gesæliglica tida Þa wæron giond Angelcynn, and hu Þa kyningas Þe Þone onwald hæfdon Þæs folces on Þam dagum Gode and his ærendwrecum hyrsumedon, and hie ægÞer ge hiora sibbe ge hiora siodo ge hiora onweald innanbordes wel gehioldon, and eac ut hiora eÞel gerymdon, and hu him Þa speow ægÞer ge mid wige ge mid wisdome

and eac Þa godcundan hadas hu giorne hie wæron ægÞer ge ymb lare ge ymb liornunga, ge ymb ealle Þa Þiowotdomas Þe hie Gode don scoldon, and hu man utanbordes wisdom and lare hieder on lond sohte, and hu we hie nu sceoldon ute begietan gif we hie habban sceoldon. Swæ, clæne hio wæs oÞfeallenu on Angelcynne Þæt swiÞe feawa wæron behionan Humbre Þe hiora Þeninga cuÞen understondan on Englisc, oÞÞe furÞum an ærendgewrit of Lædene on Englisc areccan, and ic wene Þætte noht monige begiondan Humbre næren. Swæ, feawa hiora wæron Þæt ic furÞum anne anlepne ne mæg geÞencean besuÞan Temese Þa Þa ic ærest to rice feng. Gode ælmihtegum sie Þonc Þætte we nu ænigne onstal habbaÞ, lareowa. and forÞon ic Þe bebiode Þæt Þu do swæ, ic geliefe Þæt Þu wille, Þæt Þu Þe Þissa woruldÞinga to Þæm geæmetige swæ, Þu oftost mæge, Þæt Þu Þone wisdom Þe Þe God sealde Þær Þær Þu hiene befæstan mæge, georne befæste. GeÞenc hwelc witu us Þa becomon for Þisse worulde, Þa Þa we hit nohwæÞer ne selfe ne lufodon ne eac oÞrum monnum ne lefdon: Þone naman anne we lufodon Þæt we Cristne wæren, and swiÞe feawe Þa Þeawas.

